
Zangozako merindaderako 2,3 milioi euroko inbertsioa onartu dute  
Nafarroako Gobernuak 2005-2008 Tokiko Azpiegituren Plana luzatu du hainbatetan eta, horrela, proiektu horiek finantzatzeko 1,5 milioi euro jarri ditu 
2009ko abuztuak 3, astelehena. Nafarroako Gobernuko Toki Administrazioko kontseilariak, Amelia Salanueva Murguialdayk, 2.313.379 euroko inbertsioa onartu du Zangozako Merindadeko zenbait herritako azpiegiturak hobetzeko. Obra horiek finantzatu dituzte 2005-2008 Tokiko Azpiegituren Plana hainbatetan luzatuta. Era horretan, Nafarroako herrietan proiektuak gauzatzen jarraitu ahal izan dute. Zangozarako, beraz, Nafarroako Gobernuak 1.511.097 euroko diru-laguntza onartu du.

Ondoren, diru-laguntzak jaso dituzten herrien zerrenda jarriko dugu, egin dituzten obrak eta jaso dituzten diru-laguntzekin; parentesi artean agertzen dena inbertsio osoaren zenbatekoa da.
KASEDA: 8.235 euro (13.648 euro). Inbertsio horrekin ur fekalen saneamendu sareko zati bat egikarituko dute Kasedako herrigunean, San Blas kalearen eta Zaraitzuarren abelbidearen artean, hain zuzen. Hodi biltzailea PVCzkoa izango da, 315 milimetrokoa, eta erregistro putzu berri bat jarriko dute, aurrefabrikatutako hormigoizkoa, 1.000 milimetrokoa.

193.567 euro (320.768 euro). Halaber, ur horniketarako eta saneamendurako sareak berrituko dituzte San Isidro del Pinar herrigunean. Horniketa sare berria sare begiz egitea proposatu dute, presioa hobeto banatzeko eta kutsadura arazoak saihesteko. Asmoa da 110 milimetroko hodi orokor bat jartzea, ur hartuneak lotzeko. Saneamendu sareak bideen ardatza jarraitzen du, gutxi gorabehera, zuzen. 

GARAIOA: 59.792 euro (99.053 euro). Horniketa eta saneamendu sareak berrituko dituzte. Sare begi bat jarriko dute: arteria nagusietan fundizio nodularrezko 100 eta 80 milimetroko hodiak eta bigarren mailako arterietan dentsitate handiko polietilenozko hodiak. Saneamendurako banaketa sare bat diseinatu dute:  sarean hodi biltzaileak PVCzkoak izango dira, 250 milimetrokoak; eta hartuneetan 160 milimetrokoak.
IGARI (GORZA): 66.593 euro (96.468 euro). Bilketa kutxatila eta altako horniketa hoditeria berritzeko obrak egingo dituzte. Hain zuzen, aurrefabrikatutako hormigoizko bilketa kutxatila berri bat eta altan ura hornitzeko polietilenozko hoditeria berria jarriko dituzte (hodiek 1.340 metroko luzera eta 63 milimetroko diametroa dituzte).
LEDEA: 177.404 euro (265.044 euro). Eraikin berri bat egingo dute, udaletxe gisa erabiltzeko, eskola eta irakasleen etxebizitzak dauden eraikinean txertatuta. Eraikin berriak behe solairua eta lehen solairua izango ditu. Behe solairuan egongo dira ataria, eskailera, garbiketa gela, igogailua eta arkupea; eta lehen solairuan eskailera, ataria, harrera gunea, jendeari arreta emateko lekua, komona, bi bulego, bilera aretoa, artxiboa eta balkoia. Gauzak horrela, eraikinak 154,80 m2 erabilgarri izango ditu, guztira.
LIZARRAGA (IZAGAONDOA): 89.542 euro (148.384 euro). Horniketa eta saneamendu sareak eta hainbat kaletako zola berrituko dituzte. Horretarako, fundizio harikorrezko sare begia baliatuko dute. Etxebizitza bakoitzak bere hartunea izango du eta erregistro kutxatila eta ur hartune bat jarriko dituzte. Saneamendu sarean ur fekalak eta euri urak bereiziko dituzte PVCzko diametro desberdineko hodiekin. 

149.088 euro (212. 983 euro). Inbertsio horrekin eragindako eremua zolatuko dute: oinarria hormigoizko zolata izango da eta akabera talotxatua, galtzada harrizko zerrenda apaingarriduna.     

ZANGOZA: 269.037 euro (445.833 euro). Aragoi etorbideko sareak berrituko dituzte. Gainera, batetik, euri ura biltzeko hodiak jarriko dituzte Aragoi etorbidetik Carmengo eremuraino; bestetik, Xabierko errepideko etxebizitzen hartuneak dauden hodi biltzaileekin lotuko dituzte; eta azkenik, Xabierko errepidea zolatuko dute. Horrez gain, oinezkoentzako eremu bat jarriko dute Aragoi etorbidetik hilerriraino. 


- 387.006 euro (552.866 euro). Halaber, Toki Administrazioko departamentuari esker, aipatu obrek eragindako kaleak zolatuko dituzte. Zehazki, espaloiak hormigoizko lauzekin egingo dituzte (aurreko faseetan jarritakoen antzekoekin) eta galtzadak asfaltozko aglomeratuarekin. 

-ZUHATZU (IZAGAONDOA): 110.833 euro (158.332 euro). Sareak berritzeko obrak amaitu ondoren eragindako eremuak zolatuko dituzte. Oinarria hormigoizko zolata izango da eta akabera talotxatua, galtzada harrizko zerrenda apaingarriduna.

